
Nazirlər Kabinetinin Qərarı
№ 492 						         Bakı şəhəri, 14 noyabr 2017-ci il

“Miqrasiya orqanları işçilərinin attesta-
siyası Qaydası”nın  təsdiq edilməsi haqqında 

“Azərbaycan Respublikasının 2009-cu il 4 
dekabr tarixli 930-IIIQ nömrəli Qanunu ilə təsdiq 
edilmiş “Miqrasiya orqanlarında qulluq keçmə 
haqqında Əsasnamə”də dəyişikliklər edilməsi 
barədə” Azərbaycan Respublikasının 2017-ci il 
31 may tarixli 689-VQD nömrəli Qanununun 
tətbiqi və “Miqrasiya orqanlarında qulluq keçmə 
haqqında Əsasnamə”nin təsdiq edilməsi barədə” 
Azərbaycan Respublikası Qanununun tətbiq 
edilməsi haqqında” Azərbaycan Respublikası 

Prezidentinin 2009-cu il 25 dekabr tarixli 206 
nömrəli Fərmanında dəyişiklik edilməsi barədə” 
Azərbaycan Respublikası Prezidentinin 2017-
ci il 12 iyul tarixli 1518 nömrəli Fərmanının 
1.3-cü bəndinin icrasını təmin etmək məqsədi ilə 
Azərbaycan Respublikasının Nazirlər Kabineti 
QƏRARA  ALIR:

“Miqrasiya orqanları işçilərinin attestasiyası 
Qaydası” təsdiq edilsin (əlavə olunur).

Yaqub EYYUBOV    
Azərbaycan Respublikası Baş nazirinin 

birinci müavini

Qeyd: Qərara edilmiş əlavələrin tam mətni ilə  www.cabmin.gov.az və www.xalqqazeti.com  
saytlarında tanış  ola bilərsiniz.

Beynəlxalq Sərgilər Bürosunun Parisdə keçirilən  
162-ci Assambleyasında “Bakı Expo 2025”in təqdimatı olub

�� Noyabrın 15-də Parisdə Beynəlxalq Sərgilər Bürosunun 
162-ci Assambleyası keçirilib.

Tədbirdə Azərbaycan nümayəndə 
heyəti tərəfindən “Bakı Expo 2025”in 
təqdimatı olub.

Beynəlxalq Sərgilər Bürosunun 
162-ci Assambleyasında əvvəlcə 
Qazaxıstanın nümayəndə heyətinin 
üzvləri “Astana Expo 2017” Sərgisi və 
sərgi çərçivəsində keçirilən beynəlxalq 
tədbirlər ilə bağlı məlumat verdilər. 
Qeyd edək ki, Astanada keçirilən 
“Expo 2017” Beynəlxalq Sərgisində 
Azərbaycan da “Enerji Yurdu - 
keçmişdən gələcəyə daşınan enerji” 
konsepsiyası əsasında hazırlanan 
pavilyonla təmsil olunub. Milli pavilyo-
numuz bu sərgidə ən çox ziyarət edilən 
məkanlardan olub. 

Sonra “Dubay 2020” Ümumdün-
ya Universal Sərgisi ilə bağlı hesabat 
təqdim edildi. Hesabatda sərgi ilə 
bağlı indiyədək görülən və nəzərdə 
tutulan layihələr, iştirakçı ölkələr 
barədə məlumat verildi. Azərbaycan bu 
beynəlxalq tədbirdə də milli pavilyonla 
geniş təmsil olunacaq. 

Assambleyada Çin nümayəndə 
heyəti “Pekin 2019” Bağçaçılıq Sərgisi 
üzrə təqdimatla çıxış etdi, indiyədək 
görülən işlərdən və yaradılacaq infrast-
rukturdan danışdı. 

Niderlandın nümayəndə heyətinin 
üzvləri “Almere 2022” Bağçaçılıq 
Sərgisi ilə bağlı görülən işlər barədə 
məlumat verdilər. 

Daha sonra sərginin Niderlandın 
Almere şəhərində keçirilməsi ilə bağlı 
rəmzi bayraq bu ölkənin nümayəndə 
heyətinə təqdim olundu.

İtaliyanın nümayəndə heyətinin 
üzvləri isə “Milan Triennale 2019” haq-
qında təqdimatla çıxış etdilər.

Sonra Beynəlxalq Sərgilər Büro-
sunun 162-ci Assambleyasında “Expo 
2025” Ümumdünya Sərgisi üçün qey-
diyyata alınmış namizəd şəhərlər barədə 
məlumat verildi. Qeyd edək ki, Bakı 
ilə yanaşı, Yaponiyanın Osaka, Rusiya-
nın Yekaterinburq və Fransanın Paris 
şəhərləri namizəd şəhərlərdir. 

Yaponiya, Rusiya, Paris nümayəndə 

heyətlərinin üzvləri sərgiyə hazır-
lıqla bağlı görülən işlərdən danışdı-
lar. Bildirdilər ki, bu cür tədbirlərin 
keçirilməsi xalqlar və dövlətlər arasında 
dialoqun genişləndirilməsində vacib rol 
oynayır, şəhərlərin potensialını nümayiş 
etdirmək üçün yaxşı imkanlar yaradır.  

Azərbaycan Respublikasının 
maliyyə naziri, “Bakı Expo 2025” 
Ümumdünya Sərgisinin işçi qrupunun 
rəhbəri Samir Şərifov Birinci vitse-pre-
zident Mehriban Əliyevanın iştirakı ilə 
Bakının bu sərgiyə namizəd şəhər olması 
münasibətilə təşkil edilən qəbula qatıl-
dıqlarına görə nümayəndə heyətlərinin 
üzvlərinə minnətdarlığını bildirdi. 

Diqqətə çatdırıldı ki, Bakı “Expo 
2025” Ümumdünya Sərgisinə namizəd 
şəhər kimi insan kapitalının inkişafı 
mövzusu ilə çıxış edir. Zəngin təbii 
ehtiyatları olan ölkəmizdə son illərdə 
“qara qızıl”ın insan kapitalına çevrilməsi 
istiqamətində görülən işlərdən danışan 
Samir Şərifov bildirdi ki, Azərbaycanın 
əsas zənginliyi 10 milyon vətəndaşıdır. 
Dünya İqtisadi Forumunun hesabla-
malarına əsasən, Azərbaycan Qlobal 
Rəqabətlilik İndeksinə görə 137 ölkə 
arasında 35-ci yeri tutub. Ölkəmizin 
daim inkişafda olduğunu vurğulayan Sa-
mir Şərifov Azərbaycanın birinci Avropa 
Oyunları, İslam Həmrəyliyi Oyunları 
və Formula-1 kimi mötəbər beynəlxalq 
tədbirlərə ev sahibliyi etdiyini diqqətə 
çatdırdı. Samir Şərifov Azərbaycanın ha-

zırda 50 böyük şəhərlə hava əlaqəsinin 
olduğunu dedi və 2025-ci ilə qədər bu 
rəqəmin 100-ə çatdırılacağını bildirdi. 

“Bakı Expo 2025” Ümumdün-
ya Sərgisinin işçi qrupunun rəhbəri 
qeyd etdi ki, ölkəmiz “Expo-2025”in 
keçiriləcəyi məkan kimi seçilsə, bu 
tədbir də yüksək hazırlığı ilə yadda 
qalacaq. Bu sərgi bəşəri müxtəlifliyi 
təmin edəcək və bütün millətlərə 
iştirak etmək imkanı yaradacaq. Bu 
təşəbbüsün cəmiyyətin bütün təbəqələri 
tərəfindən dəstəkləndiyini deyən Samir 
Şərifov vurğuladı ki, 20 mindən çox 
könüllü “Expo 2025” sərgisində əsas 
gücümüz olacaq. Avropa və Asiyanın 
kəsişməsində yerləşən Bakı qədim 
sivilizasiyanın beşiyidir, dünyəvi və 

çoxmillətli şəhərdir.
“Bakı Expo 2025” Ümumdünya 

Sərgisinin işçi qrupunun üzvü Məryəm 
Qafarzadə bildirdi ki, Azərbaycanın 
paytaxtı namizəd şəhər kimi bu sərgidə 
əsasən insan amilinə üstünlük verir. Bu 
cür sərgilər bütün insanları bir millət 
kimi birləşdirir. “Sərginin əsas mövzusu 
“İnsan kapitalının inkişaf etdirilməsi, 
daha yaxşı gələcəyin qurulması” 
olacaq”, - deyən Məryəm Qafarzadə 
Azərbaycanda həyata keçirilən dövlət 
siyasəti sayəsində tez bir zamanda insan 
kapitalının təkmilləşməsi sahəsində 
qazanılan uğurlardan danışdı, ölkəmizdə 
minlərlə təhsil, idman və sağlamlıq 
müəssisələrinin yaradıldığını, yoxsulluq 
və işsizliyin 5 faizdən aşağı düşdüyünü, 
savadlılığın yüksək olduğunu bildir-
di. O, “Bakı Expo 2025” çərçivəsində 
təşkil olunması nəzərdə tutulan müxtəlif 
proqramlar, konsertlər və digər mədəni 
tədbirlər müstəvisində insan kapitalı 
mövzusunun müzakirə olunacağını qeyd 
etdi.

Azərbaycan Respublikasının 
Birinci vitse-prezidentinin köməkçisi, 
ölkəmizin Beynəlxalq Sərgilər Büro-
sundakı nümayəndə heyətinin rəhbəri 
Elçin Əmirbəyov ölkəmizin “Expo” 
hərəkatının fəal üzvü olduğunu bildirdi, 
Azərbaycanın ilk dəfə “Hannover Expo 
2000” sərgisində iştirak etdiyini, Mi-
landa keçirilən “Expo 2015” sərgisində 
isə milli pavilyonumuzun mükafata 
layiq görüldüyünü və pavilyonumuzu 3 

milyondan çox insanın ziyarət etdiyini 
və bu pavilyonun hazırda Bakıda Bulvar 
ərazisində qurulmaqda olduğunu diqqətə 
çatdırdı.

Azərbaycanın davamlı və sürətlə 
inkişaf etdiyini deyən Elçin Əmirbəyov 
Bakının hava limanına yaxın, bütün 
nəqliyyat infrastrukturu ilə təmin edilmiş 
200 hektarlıq məkanda böyük “Expo” 
kəndi salınacağını bildirdi. “Bakı 
Expo 2025” sərgisinin qurulacağı sahə 
barədə danışan Birinci vitse-preziden-
tin köməkçisi bildirdi ki, ərazi rəmzi 
olaraq səkkizguşəlidir. Gələcək üçün 
ümid və istək nümunəsi olan bu rəmz 
Azərbaycanın müxtəlifliyini tərənnüm 
edir. Azərbaycan mədəniyyətinin digər 
aspektlərindən ilhamlanaraq, Bakının 
tarixi qala divarları daxilindəki qədim 
şəhəri və qədim İpək Yolu boyunca 
səyahət edən tacirlərə ev sahibliyi etmiş 
karvansaray dizaynlı pavilyonumuzu 
təsvir edən Elçin Əmirbəyov sərginin 
mədəni irsimizin bir hissəsi olan xalça 
naxışları ilə bəzədiləcəyini bildirdi. 
“Expo 2025”dən sonra isə yaradıla-
caq infrastruktur şəhərimizin gözəl 
guşələrindən biri olacaq. 

Azərbaycana etimad 
göstərilməsinin vacibliyini vurğulayan 
Birinci vitse-prezidentin köməkçisi 
“Bakı Expo-2025” üçün nəzərdə 
tutulan məkanda tamaşalar, sərgilər 
və təqdimatlar keçirilməsi üçün geniş 
imkanların yaradılacağını bildirdi. 
Vurğuladı ki, “Expo” hərəkatının sadiq 
tərəfdaşı kimi Azərbaycan bu məsələyə 
böyük məsuliyyətlə yanaşır. 

Təqdimat zamanı Azərbaycan haq-
qında və Bakının “Expo 2025” Ümum-
dünya Sərgisinə namizəd şəhər olması 
barədə hazırlanmış filmlər nümayiş 
olundu. Filmlərdə bəşəriyyət üçün çox 
vacib olan insan kapitalının inkişaf 
etdirilməsi, daha yaxşı gələcəyin qurul-
ması mövzusunu 2025-ci ildə Bakıda 
müzakirə etməyə dəvət səslənir.     

Şəhla AĞALAROVA,  
AZƏRTAC-ın xüsusi müxbiri

Paris

�� Noyabrın 15-də Təhsil Nazirliyində kollegiya iclası keçirilib.

AZƏRTAC xəbər verir ki, kollegiya üzvləri 
ilə yanaşı, nazirliyin struktur bölmə rəhbərlərinin, 
ali məktəb rektorlarının iştirak etdikləri iclasda 
təhsil naziri Mikayıl Cabbarov Prezident İlham 
Əliyevin rəhbərliyi ilə təhsil sahəsində aparılan 
məqsədyönlü islahatlar nəticəsində əldə olunan 
uğurlar və qarşıya qoyulan vəzifələr barədə 
məlumat verib.

Nazirliyin elm, ali və orta ixtisas təhsili 
şöbəsinin müdiri Yaqub Piriyev 2017-2018-ci 
tədris ili üzrə ali təhsil müəssisələrinə tələbə 
qəbulunun yekunları, ali təhsil müəssisələrinin 
fəaliyyətini tənzimləyən bəzi qayda və 
əsasnamələrin təsdiqi barədə məruzə ilə çıxış 
edib.

Təhsil nazirinin müavini Mətin Eynullayev 
Rektorlar Şurasının yaradılması ilə bağlı məlumat 
verib.

İclasda Bakı Dövlət Universitetinin rektoru 
Abel Məhərrəmov, Azərbaycan Dövlət Pedaqoji 
Universitetinin rektoru Cəfər Cəfərov və Gəncə 
Dövlət Universitetinin rektoru Yusif Yusibov 

rəhbərlik etdikləri ali təhsil müəssisələrinin tədris, 
elmi-tədqiqat, beynəlxalq əlaqələr və maliyyə-
təsərrüfat fəaliyyətinə dair hesabatla çıxış ediblər.

Sonra ali təhsil müəssisələrinin əsas 
fəaliyyət istiqamətləri barədə çıxışlar dinlənilib, 
gündəlikdəki məsələlərə dair təkliflər 
səsləndirilib.

M.Cabbarov iclasda məruzə olunan mövzu-
larla bağlı fikirlərini bildirib.

Kollegiya iclasında Rektorlar Şurası-
nın Əsasnaməsi müzakirə olunduqdan sonra 
təsdiqlənib, eləcə də 2018-ci ildə ali təhsil 
müəssisələrinin prorektorlarının attestasiyasının 
keçirilməsi ilə bağlı qərar qəbul olunub.

İclasda Naxçıvan Dövlət Universiteti-
nin 50, Sumqayıt Dövlət Universitetinin 55 
illik yubileyləri münasibətilə rektorlar Saleh 
Məhərrəmova və Elxan Hüseynova Təhsil 
Nazirliyinin fəxri fərmanı, həmçinin Azərbaycan 
Prezidentinin Sərəncamı ilə “Əməkdar müəllim” 
fəxri adına layiq görülən Xanhüseyn Kazımlıya 
dövlət təltifi təqdim edilib. 

Təhsil Nazirliyində kollegiya iclası keçirilib

Dövlət Statistika Komitəsi 
yanında Statistika Şurasının 

növbəti iclası keçirilib
�� Noyabrın 15-də Azərbaycan Respublikasının Dövlət 

Statistika Komitəsi (DSK) yanında Statistika Şurasının növbəti 
iclası keçirilib. 

DSK-dan AZƏRTAC-a bildirilib 
ki, iclasda komitə sədri Tahir Budaqov 
iclasın gündəliyində duran məsələlər 
barədə məlumat verib. Bildirilib ki, 
Azərbaycan Respublikasının Prezidenti 
İlham Əliyevin “2019-cu ildə Azərbaycan 
Respublikasında əhalinin siyahıyaalın-
masının keçirilməsi haqqında” 2016-
cı il 7 sentyabr tarixli 1040 nömrəli 
Fərmanından irəli gələn vəzifələrlə bağlı 
komitə tərəfindən təqvim planına uyğun 

olaraq ardıcıl tədbirlər həyata keçirilir. 
Şuranın iclasında əhalinin siyahı-

yaalınmasının sorğu və siyahıyaalma 
vərəqələrinin layihələrinə daxil edilməsi 
nəzərdə tutulan suallar müzakirə edilib, 
“Rəsmi statistika haqqında” Azərbaycan 
Respublikasının Qanununa əlavə və 
dəyişikliklərin edilməsi zərurətindən 
söhbət açılıb. 

Müzakirə zamanı şura üzvləri 
mühüm dövlət tədbiri olan əhalinin 

növbəti siyahıyaalınmasının əhəmiyyəti, 
siyahıyaalmada inzibati mənbələrdən 
istifadə olunması, əhali arasında 
maarifləndirmənin aparılması və bununla 
əlaqədar KİV-lərin, sosial şəbəkələrin, 
qeyri-hökumət təşkilatlarının imkan-

larından səmərəli istifadə edilməsi, 
məlumatların dəqiqliyinin təmin olunma-
sı məqsədilə informasiya və kommunika-
siya texnologiyalarının tətbiqi məsələləri 
ilə bağlı öz rəylərini bildirib, təkliflərini 
irəli sürüblər.

Mərkəzi Seçki Komissiyasının 
iclası keçirilib

�� Noyabrın 15-də Məzahir Pənahovun sədrliyi ilə Mərkəzi 
Seçki Komissiyasının (MSK) iclası keçirilib.

Mərkəzi Seçki Komissiyası Ka-
tibliyinin media və ictimai əlaqələr 
şöbəsindən  bildiriblər ki, əvvəlcə 
Azərbaycan Respublikası Prezidentinin 
18 oktyabr 2017-ci il tarixli sərəncamları 
ilə ölkəmizin ictimai-siyasi həyatında 
fəal və səmərəli fəaliyyətlərinə görə 2-ci 
dərəcəli “Vətənə xidmətə görə” ordeni 
ilə təltif edilmiş Mərkəzi Seçki Komis-
siyasının üzvləri Şaitdin Sərdar oğlu 
Əliyev və Nizami Hüseyn oğlu Nadiro-
va dövlət mükafatlarının təqdim edilmə 
mərasimi keçirilib. 

Tədbirdə sədr Məzahir Pənahov 
çıxış edərək dövlətimizin başçısı 
tərəfindən verilən bu yüksək qiymətin 
Mərkəzi Seçki Komissiyasında böyük 
minnətdarlıqla qarşılandığını bildi-

rib və ölkə rəhbəri adından ordenləri 
sahiblərinə təqdim edib. 

Sonra Komissiyanın 2017-ci il iyu-
lun 28-də keçirilmiş iclasının protokolu 
təsdiq edilib.

İclasda Azərbaycanda seçkilərin 
tarixi toplusunun nəşri ilə bağ-
lı məsələyə baxılıb və Komissiya 
üzvlərinin müzakirəsindən sonra məsələ 
səsverməyə çıxarılaraq qəbul olunub.

Həmçinin bəzi seçki dairələri 
dairə seçki komissiyalarının tərkibində 
dəyişikliklər edilib.

Kütləvi informasiya vasitələrinin 
nümayəndələrinin iştirak etdikləri iclas-
da cari məsələlərə də baxılıb.

AZƏRTAC

�� İctimai Televiziya və Radio Yayımları Şirkəti Avropa Yayım 
Birliyinin baş direktoru Noel Kerrana məktub ünvanlayıb.

Bu barədə şirkətin ictimaiyyətlə 
əlaqələr şöbəsindən bildirilib.

Məktubda qeyd edilib ki, Ermənistan 
təmsilçisi Mişa Qriqoryanın Gürcüstan-
da keçiriləcək “Uşaq Avrovizya-2017” 
mahnı müsabiqəsində siyasi təxribata yol 
verəcəyi haqqında əldə olunan məlumatlar 
torpaqlarının 20 faizi Ermənistan 
tərəfindən işğal edilən Azərbaycanda 
böyük narahatlıq doğurub.

İctimai Televiziya və Radio Yayım-
ları Şirkəti bəyan edir ki, Mişa Qriqor-
yanın Xankəndi əsilli olmasını bəhanə 
edərək qondarma “Dağlıq Qarabağ 
respublikası”na məxsus bayrağı nümayiş 
etdirməsi və “Artsaxın səsi” adı altında 
musiqi qrupunun üzvü olduğunu vurğula-
ması yolverilməzdir.

“İctimai Televiziya və Radio Ya-

yımları Şirkəti inanmaq istəyir ki, siyasi 
oyunlardan uzaq olduğunu dəfələrlə və is-
rarla bəyan edən Avropa Yayım Birliyi bu 
həssas məsələdə Azərbaycanın mövqeyini 
anlayışla qarşılayacaq, siyasi təxribatın 
qarşısını qətiyyətlə alacaq, bütün Avropa-
nın nəzərlərinin dikildiyi səhnədə uşaq-
ların separatizmin qurbanına və siyasi 
oyunbazların alətinə çevrilməsinə imkan 
verməyəcək.

Hesab edirik ki, “Uşaq Avroviz-
ya-2017” mahnı müsabiqəsi musiqi 
meydanıdır və bu möhtəşəm tədbir bütün 
dünyadakı uşaqlara sevinc gətirməli, 
xoş anlar bəxş etməlidir”, - deyə etiraz 
məktubunda bildirilib.

AZƏRTAC

İctimai Televiziya və Radio Yayımları Şirkəti  Avropa 
Yayım Birliyinə etiraz məktubu ünvanlayıb

�� Respublikamızın şəhər və rayonlarının IX-XI sinif şagirdləri üçün “Ökəmizi 
tanıyaq!” devizi ilə maarifləndirci tur-aksiyalar davam etdirilir. Bu məqsədlə Nizami 
Rayon İcra Hakimiyyətində aksiyada iştirak edəcək məktəblilərlə görüş keçirilmişdir. 
Şura üzvlərinin, idarə, müəssisə və təşkilat rəhbərlərinin, məktəb direktorlarının, 
valideynlərin, tanınmış idmançıların, veteranların və ictimaiyyət nümayəndələrinin 
iştirakı ilə keçirilən tədbiri rayon icra hakimiyyətinin başçısı Arif Qasımov açdı.

İcra başçısı bildirdi ki, bu tədbir Azərbaycan 
Prezidenti cənab İlham Əliyevin tapşırığına əsasən 
Prezident Administrasiyasının təşkilatçılığı ilə 
keçirilir. Məktəblilər səfər etdikləri regionlarda 
abadlıq-quruculuq, yenidənqurma, yol infrastruk-
turu və digər yeniliklərlə yerində tanış olacaq, son 
illər ölkəmizin necə sürətlə inkişaf etdiyini şəxsən 
görəcəklər.

 Bu günlərdə keçirilmiş Yeni Azərbaycan 
Partiyasının yaradılmasının 25 illiyinə həsr olun-
muş təntənəli yubiley mərasimində Prezident İlham 
Əliyevin nitqindən bir faktı tədbir iştirakçılarının 
diqqətinə çatdıran A.Qasımov dedi: “Dövlətimizin 
başçısı qeyd etmişdir ki, Azərbaycanın inkişa-
fı beynəlxalq aləmdə də etiraf olunur. Bunu son 
illər respublikamızda keçirilən tədbirlər və idman 
yarışları da təsdiqləyir. Lakin öz içərimizdə olan 
bəzi antimilli ünsürlər bu uğurları görmək istəmir 
və müxtəlif vasitələrlə buna kölgə salmağa cəhd 
edirlər. Onların bütün cəhdləri iflasa uğrayıb. Çünki 
Azərbaycanın sürətli inkişafı beynəlxalq aləmdə də 
qiymətləndirilir. Siz özünüz də bunun canlı şahidi 
olacaqsınız”. 

Rayon icra hakimiyyəti başçısının humanitar 
məsələlər üzrə müavini Gülnaz İsrafilova tur- aksiyalar 
barədə geniş məlumat verərək, bu tədbirin ənənəyə 
çevrildiyini və 4 ildir keçirildiyini xatırlatdı və bildirdi 
ki, ötən müddət ərzində ölkəmizin bütün bölgələrinin 
əhatə olunduğu tur- aksiyalarda, ümumilikdə 13 
min 648 məktəbli iştirak etmişdir: “Bu müddət 
ərzində 7 istiqamət üzrə (Bakı şəhəri, Naxçıvan MR, 
Gəncə-Şəmkir-Göygöl, Şamaxı-İsmayıllı-Qəbələ-
Şəki-Zaqatala, Quba-Qusar-Xaçmaz, Lənkəran-
Masallı-Lerik-Astara, Naftalan-Ağcabədi-Ağdam-
Bərdə-Füzuli-Tərtər) 7 tur-aksiya təşkil edilmişdir. 
Bu ilin noyabr ayının 11-14 və 16-19 tarixlərini əhatə 
edəcək növbəti 8-ci tur-aksiyaya isə 4 istiqamət üzrə 
76 şəhər və rayondan 3213 nəfər məktəblinin qatılması 
iştirakçıların sayını 17 minə çatdıracaq. Rayonun 
məktəblərindən seçilmiş 40 ən yaxşı şagird Lənkəran-
Masallı-Lerik-Astara rayonlarına səfər edəcək. Onlar 
rayonların adət-ənələri, tarixi abidələri, görməli yerləri 
və yeni açılmış müəssisələrlə tanış olacaqlar. Artıq 
tur-aksiyaların I mərhələsi başa çatmış və tədbirin işti-
rakçıları olan şagirdlər səfərlərdən çox razı qaldıqlarını 
bildiriblər. Onlar getdikləri regionlarda yarışlarda, 
viktorinalarda və digər maarifləndirici müsabiqələrdə 

iştirak etmişlər. Qaliblərə kubok və hədiyyələr ve-
rilmişdir. Əminik ki, siz də bu yarışlarda fəal iştirak 
edəcək və mükafatla qayıdacaqsınız”.

G.İsrafilova ölkəmizin dünyada söz sahibinə 
çevrildiyi barədə də məlumat verərək dedi ki, ümum-
milli lider Heydər Əliyevin memarı olduğu müstəqil 
Azərbaycan Prezident İlham Əliyevin qətiyyəti və 
iradəsi ilə daha da inkişaf etmiş, beynəlxalq aləmdə 
reytinqi getdikcə yüksəlmiş və ölkəmiz dünya birli-
yinin layiqli üzvlərindən birinə çevrilmişdir. Qeyd 
olundu ki, son illər dünyanın ən nüfuzlu beynəlxalq 
təşkilatlarının öz tədbirlərini, həmçinin dünya və 
Avropa miqyaslı idman yarışlarının, musiqi festival-
larının və digər tədbirlərin Azərbaycanda keçirilməsi 
də bunun bariz nümunəsidir. 

Əhalinin rifah halının yaxşılaşdırılmasının 
dövlət siyasətinin tərkib hissəsi olduğunu bildirən 
G.İsrafilova Azərbaycan Prezidenti İlham Əliyevin 
və Birinci vitse- prezident xanım Mehriban 
Əliyevanın təhsilin, səhiyyənin, mədəniyyətin, id-
manın inkişafına, ekologiyanın qorunmasına diqqət 
və qayğısını xatırlatdı. Qeyd etdi ki, hər il ölkə 
vətəndaşlarının pulsuz müayinəyə cəlb olunması, 
şəhid və əlil ailələrinə, qaçın və məcburi köçkünlərə, 
aztəminatlı ailələrə, internat və qocalar evlərində 
yaşayanlara dövlət qayğısı yüksək dəyərlərə malik-
dir: “Siz gənclər ölkəmizin gələcəyisiniz. Dövlət 
başçımızın ətrafında sıx birləşərək Vətənimizin 
qorunmasında bütün inkanlardan səmərəli istifadə 
etməlisiniz”.

Milli Məclsin deputatı, YAP Nizami rayon 
təşkilatının sədri Sədaqət Vəliyeva tur-aksiya işti-
rakçılarına uğurlar arzuladı və onlara Azərbaycanın 
tarixini dərindən öyrənməyi tövsiyə etdi. Dedi ki, 
sizə yaradılan belə gözəl şəraitə görə Prezidentimizə 
minnətdar olmalısınız.

“Zəngi” liseyinin XI sinif şagirdi, “Ölkəmizi 
tanıyaq!” tur-aksiyasının iştirakçısı Vüsal Aslanlı və 
valideyn Faizə Əzimova məktəblilər üçün yaradıl-
mış bu şəraitə görə dövlətimizin başçısına və rayon 
rəhbərliyinə minnətdarlıqlarını bildirdilər.

Tur-aksiya iştirakçıları təntənəli şəkildə yola 
salındı.

Əliqismət BƏDƏLOV, 
“Xalq qəzeti”

Nizami rayonunda tur-aksiya 
iştirakçıları ilə görüş 


